
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


સ્પર્ધા તણાં નયન કોઈ હતાં ન ત્યારે,

ઇર્ષ્યા હતી ન મુજ એ સુખની જહાંને;

કો યાચનાર ઉરને મુજ લ્હાણ એવી

ત્યારે હતું હૃદય તત્પર અર્પવાને.



શીખ્યું હતું ન મુજ આ ઉર 'માગવું' કૈં,

શીખ્યું હતું ન તુજ એ ઉર 'આપવું' કૈં,

વત્સા હતી ! ગુરુ હતો તુજ હું, કુમારિ !

ત્યાં એ હતી પણ તું પૂજનની જ મૂર્તિ !



કેવાં નિખાલસ પવિત્ર દૃગો હતાં આ

નિર્દોષ ભાલપટચુમ્બનનાં પૂજારી !

પૂજા જ ! હા ! જરૂર એ જ રસાલ ભાવો !

જે સ્વર્ગના ય જનકો નવ જાણનારા.



સ્વર્ગે પરન્તુ જનવાસ ટકી શકે ના,

ના જ્ઞાતિબન્ધ તજતા કદિ કોઈને એ;

વાયુ તણા પડ મહીં શુક ઉડનારા

ઘૂમે અમુક જ પ્રદેશ અનન્ત વ્યોમે.



એ શો થયો નયનમાં ચમકાટ જૂદો !

ભોળાં અજાણ ઉર ત્યાં સરકી પડ્યાં શાં !

મીઠા લલાટ થકી ચુમ્બન એ સર્યું, ને

મીઠા કપોલ ઉપરે સરકી પડ્યું, હા !



ન્હાના ગુલાબ પર નાજુક ટીલડી શું

ચોટી રહ્યું થરથરી તહીં સ્નિગ્ધ એ તો;

મૂર્ચ્છાઈ કોઈ ખુશબો ગ્રહતાં ફુલે કો

ક્યાં એ ન ભૃંગ વધુ મત્ત હશે બનેલો.



કેવી બની અલક એ જયની પતાકા,

ત્હારાં સહુ ય મૃદુ અંગ પરે છવાઈ !

ત્યાં કામ એ જ અલકેથી શરૂ થઈને

એવો જ શ્યામ થઈ આ ઉરને પટાવ્યું ?

